
Azkena 

MEOE: liburu egokia 
momentu egokian 

ORAIN esaten da «Euskal 
Herriko kanta-zaharrak, 
erromantzeak, koplak Az-

kuek bildu zituen». Orain asko 
maitatzen ditugu literatur testu za-
har horiek eta «txalo Azkueri», 
esaten dugu. 

Eta egia da. Baina nondik eza-
gutu genituen guk eta non ikasi 
genuen horiek maitatzen? Mila 
Euskal Olerki Eder-en. Azkue 
egon, egongo zen nonbait, baina 
gure eskuetara ez zen iristen. 

Eta berdin Iparraldeko literatu-
rarekin: euskaldunak «Frantzian» 
ere bazirela, bagenekien... Baina 
zeinek ikusi zuen inoiz hango tes-
tu bat, autore bat? Lehenengoak 
uste dut nik behintzat MEOE-n 
deskubritu nituela. Eta halako an-
danan, hori ziur, han aurkitu ni-
tuen lehenengo aldiz. 

GURE iturririk inportantee-
na euskal poesian MEOE 
izan zen. Liburu inportan-

tea, momentu inportantean. 
alde guztietatik egokia. Antologia 
gisa oparoa: bapatean, ezer gabe 
geunden lekuan, lau mendetako 
euskal poesia jartzen zitzaigun es-
kuetan. Oso txukun editatua zeto-
rren, katakonbetako kulturgintza 
lander hari diztira eta dotorezia 
irabaziz presentzian. Hori ere in-
portantea izan zen. Gainera, Ori-
xek hitzaurrean deklaratzen zue-
nez (Orixe ez zen edozein), euskal 
poesiaren kalitate altua erakusten 
zuen, beste hizkuntzetakoaren lo-
tsakizunik batere gabe. 

E RDARAZKO literaturan 
ere Las mil mejores 
poesias de la lengua caste-

llana izeneko antologia bat erabil-
tzen genuen orduan eskolan. Ha-
ren aldean MEOE-k ez zuen des-
merezitzen. 

Beraz, Onaindiak ez zigun tres-
na probetxugarri bat bakarrik 
eman, oso ona. Harrotasun piska 
bat ere bai. Bere obrarekin Aita 
Onaindiak euskaltzale mespreza-
tu, lotsakortuen kontzientzia jaso-
tzen zuen, eta bazegoen orduan-
txe premia, bai obraren edukina-
gatik eta bai edizioaren elegantzia-
gatik. 

GAUZOK nekez ulertuko di-
ra gaur, seguru asko, mo-
du horretan. Baina horre-

laxe ziren. 
MEOE gerra osteko euskararen 

(literaturaren, poesiaren) garaipen 
inportante bat izan zen, momentu 
oso inportantean. 

